
КОМИ РЕСПУБЛИКАСА ОЛАНПОДУВ ЁРД
Гражданка Елена Борисовна Куприяновалӧн норасьӧм серти Гражданалы, кодъяс веськалісны радиация улӧ Чернобыльса АЭС вылын катастрофа да Семипалатинск полигонын ядернӧй испытание понда, быдтӧлысся, быдвося, ӧтчыдысь сьӧм компенсацияяс урчитӧм да мынтӧм серти канму могмӧс сетан административнӧй уджаланартлӧн, мый вынсьӧдӧма Коми Республикаса социальнӧя сӧвмӧдан агенстволӧн 2012 во ода-кора тӧлысь 16 лунся 900 №-а тшӧктӧдӧн, 10 пунктса 6 пунктувлысь оланподувлы лӧсялӧмсӧ прӧверитӧм йылысь делӧ серти Коми Республикаса Оланподув Ёрдлӧн шуӧм
Сыктывкар                                                     2017 вося ӧшым тӧлысь 27 лун
Коми Республикаса Оланподув Ёрд, кӧні веськӧдлысьнас вӧлі В.В. Кретов, ёрдысьяснас Д.Н. Басманов, А.В. Проскуров, 
кӧні участвуйтісны гражданка Е.Б. Куприянова, Коми Республикаса удж, уджӧн могмӧдан да социальнӧя доръян министерство петкӧдлысьяс А.А. Бородкина - Коми Республикаса удж, уджӧн могмӧдан да социальнӧя доръян министерстволӧн олысьясӧс социальнӧя доръян сфераын оланпастэчас видлалан да сӧвмӧдан юкӧнса 2 категорияа юрисконсульт, А.И. Фотиев - Коми Республикаса удж, уджӧн могмӧдан да социальнӧя доръян министерстволӧн социальнӧй мынтӧмъяс юкӧнса медыджыд специалист-эксперт,
Коми Республикаса Оланподувлӧн 96 статьяса 3 юкӧнӧ, "Коми Республикаса Оланподув Ёрд йылысь" Коми Республикаса Оланпаслӧн 3 статьялӧн 1 юкӧнса 2 пунктӧ, 90, 91, 92 да 93 статьяясӧ кутчысьӧмӧн, 
видлаліс ёрдлӧн восьса заседание вылын Гражданалы, кодъяс веськалісны радиация улӧ Чернобыльса АЭС вылын катастрофа да Семипалатинск полигонын ядернӧй испытание понда, быдтӧлысся, быдвося, ӧтчыдысь сьӧм компенсацияяс урчитӧм да мынтӧм серти канму могмӧс сетан административнӧй уджаланартлӧн, мый вынсьӧдӧма Коми Республикаса социальнӧя сӧвмӧдан агенстволӧн 2012 во ода-кора тӧлысь 16 лунся 900 №-а тшӧктӧдӧн, 10 пунктса 6 пунктувлысь оланподувлы лӧсялӧмсӧ прӧверитӧм йылысь делӧ. 
Тайӧ делӧ видлалан помкаӧн лои гражданка Е.Б. Куприяновалӧн норасьӧм, а видлалан подулӧн – эрдӧдӧм стӧчмӧдтӧмлун сы серти, лӧсялӧны-ӧ Коми Республикаса Оланподувлы Коми Республикаса социальнӧя сӧвмӧдан агенстволӧн вылынджык вайӧдӧм тшӧктӧдысь положениеяс.
Ёрдысь-докладчик А.В. Проскуровлысь юӧрсӧ, кыкнанладорсаяслысь висьтасьӧмсӧ кывзӧм бӧрын, сетӧм документъяс да мукӧд материал туялӧм бӧрын Коми Республикаса Оланподув Ёрд 
ш у и с:
1. Коми Республикаса Оланподув Ёрдӧ шыӧдчис гражданка Е.Б. Куприянова Гражданалы, кодъяс веськалісны радиация улӧ Чернобыльса АЭС вылын катастрофа да Семипалатинск полигонын ядернӧй испытаниеяс понда, быдтӧлысся, быдвося, ӧтчыдысь сьӧм компенсацияяс урчитӧм да мынтӧм серти канму могмӧс сетан административнӧй уджаланартлӧн, мый вынсьӧдӧма Коми Республикаса социальнӧя сӧвмӧдан агенстволӧн 2012 во ода-кора тӧлысь 16 лунся 900 №-а тшӧктӧдӧн, (водзӧ – Административнӧй уджаланарт), 10 пунктса 6 пунктувлысь оланподувлы лӧсялӧмсӧ прӧверитӧм йылысь.
Норасьӧмын шыӧдчысь корӧ лыддьыны Административнӧй уджаланартлысь вылынджык вайӧдӧм положениеяссӧ Коми Республикаса Оланподувлы, сылӧн 40, 43, 65 да 66 статьяяслы лӧсявтӧмӧн.
Норасьӧм подулалӧмӧн Е.Б. Куприянова индіс, мый Административнӧй уджаланартлӧн 10 пунктса 6 пунктувлӧн положениеяс торкӧны сылысь оланподув инӧдъяссӧ социальнӧя могмӧдӧм вылӧ, экология боксянь инӧд торкалӧм понда дзоньвидзалунлы вӧчӧм лёктор вештӧм вылӧ, сы вӧсна мый тшӧктӧны быд во шыӧдчыны социальнӧя доръян органъясӧ Чернобыльса катастрофа понда дзоньвидзалунлы лёкторйысь быдвося компенсация сетӧм йылысь заявлениеӧн.
Сетӧм документъяс серти, 2011, 2012, 2013, 2014, 2017 воясӧ "Сыктывкарса Олысьясӧс социальнӧя доръян юкӧнын канму услугаясӧн могмӧдан шӧрин" КР КСУ мынтӧма дзоньвидзалунлы лёкторйысь быдвося компенсацияяс, кыдзи Чернобыльса АЭС катастрофа понда ііі группаса вермытӧмлы. 2015, 2016 воясӧ индӧм мынтысьӧмъяссӧ эз сетны, сы вӧсна мый Е.Б. Куприянова лӧсялана заявлениеӧн эз шыӧдчывлы. Шыӧдчысь чайтӧ, мый сы вӧсна, мый сылы сетӧма кад урчиттӧг ііі группаса вермытӧмлун Чернобыльса АЭС катастрофа понда, тайӧ лоӧмторсӧ эскӧдана документъяс эмӧсь "Сыктывкарса олысьясӧс социальнӧя доръян юкӧнын канму услугаясӧн могмӧдан шӧрин" КР КСУ сылӧн олӧм пасйӧдын, дзоньвидзалунлы лёкторйысь быдвося компенсация мынтӧм йылысь заявлениеӧн быдвося шыӧдчӧмыс вына оланпастэчасӧн абу урчитӧма. Та кындзи Е.Б. Куприянова индіс, мый кыдзи чернобыльса катастрофа понда вермытӧмлы мукӧд социальнӧй мынтӧм, та лыдын дзоньвидзалунлы лёкторсӧ вештан быдтӧлысся компенсациясӧ, сёян-юан ньӧбӧм вылӧ быдтӧлысся компенсациясӧ, мынтӧны сылы дугдывтӧг 1996 вося моз тӧлыссянь найӧс сетӧм йылысь быдвося заявлениеяс сеттӧг.
Коми Республикаса Оланподув Ёрд "Коми Республикаса Оланподув Ёрд йылысь" Коми Республикаса Оланпаслӧн 68 статьяса мӧд да коймӧд юкӧн серти примитӧ помшуӧмъяс сӧмын сэтшӧм видлалантор серти, мый индӧма заявлениеын, да сӧмын актлӧн сійӧ юкӧн серти, мыйлысь оланподувлы лӧсялӧмсӧ лыддьӧны гӧгӧрвотӧмӧн; та дырйи Коми Республикаса Оланподув Ёрд примитӧ делӧ серти помшуӧмсӧ видлалан актлысь кыдзи веськыд вежӧртассӧ, сідзи и официальнӧй да мукӧд гӧгӧрвоӧдан актӧн либӧ инӧд збыльмӧдан артмӧм практикаӧн сылы сетан вежӧртассӧ донъялӧмӧн, а сідзжӧ инӧда акт системаын сылӧн ин вылӧ мыджсьӧмӧн. 
Татшӧм ногӧн, Коми Республикаса Оланподув Ёрдӧн видлаланторйӧн лоӧ Административнӧй регламентлӧн 10 пунктса 6 пунктув, стӧча кӧ, Коми Республикаса Оланподувлы тайӧ норма положениеяслысь лӧсялӧмсӧ прӧверитӧм, кутшӧм гарантируйтӧ гражданалысь инӧдъяссӧ социальнӧя могмӧдӧм, экология боксянь инӧд торкалӧм понда дзоньвидзалунлы вӧчӧм лёкторсӧ вештӧм вылӧ.
2. Социальнӧя дорйӧм серти юалӧмъяс, сы лыдын социальнӧя могмӧдӧм, пыртӧма Россия Федерациялӧн да Россия Федерацияса субъектъяслӧн ӧтувъя веськӧдлӧм улӧ Россия Федерацияса Оланподувлӧн 72 статьяса 1 юкӧнын "ж" пункт, Коми Республикаса Оланподувлӧн 64 статьяса 1 юкӧнын "ж" пункт серти.
Россия Федерациялӧн да Россия Федерацияса субъектъяслӧн ӧтувъя веськӧдланторъяс серти йӧзӧдӧны федеральнӧй оланпасъяс да Россия Федерацияса субъектъяслӧн на серти примитӧм оланпасъяс да мукӧд нормативнӧй-инӧда акт (Россия Федерацияса Оланподувлӧн 76 статьяса 2 юкӧн, Коми Республикаса Оланподувлӧн 64 статьяса 2 юкӧн). 
Коми Республикаса Оланподувлӧн, Коми Республикаса оланпасъяслӧн да мукӧд нормативнӧй-инӧда актлӧн Россия Федерацияса Оланподувлы да федеральнӧй оланпасъяслы лӧсялӧмсӧ могмӧдӧмыс сідзжӧ пырӧ Россия Федерациялӧн да Коми Республикалӧн ӧтувъя веськӧдлӧм улӧ. Татшӧм ногӧн Коми Республикаса Оланподувлӧн 64 статьяса 1 юкӧнлӧн "а" да "б" пунктъясын пасйӧм положениеяс серти могмӧдӧны федеральнӧй тшупӧда оланпасъяс да мукӧд нормативнӧй акт збыльмӧдӧмсӧ, мортлысь да гражданинлысь инӧдъяс да вӧля, оланпас да инӧда пӧрадок дорйӧм.
Россия Федерацияса Оланподув сылӧн 42 статьяса положениеяс серти, мыйлы лӧсялӧ Коми Республикаса Оланподувлӧн 43 статья, вынсьӧдӧ канмулысь кывкутана могсӧ – вештыны экология боксянь инӧд торкалӧм понда гражданалӧн дзоньвидзалунлы либӧ эмбурлы вӧчӧм лёкторсӧ.
Чернобыльса АЭС вылын катастрофа понда дзоньвидзалунлы вӧчӧм лёкторсӧ вештӧм серти инӧда йитӧдъяс кузя Россия Федерацияса Оланподув Ёрд аслас помшуӧмъясын эз ӧтчыдысь пасйыв, мый Чернобыльса катастрофа кадӧ артмӧм радиация югӧрлӧн да мукӧд лёк факторлӧн тӧдчан зонаӧ веськалӧм гражданалы вӧчӧм лёкторсӧ, кутшӧм лоӧ збыльвылас косӧдтӧм да артавны позьтӧм лёкторйӧн, тшӧктӧ канмуӧс вештыны сійӧс кыдз позьӧ унджыка. Тайӧ петӧ Россия Федерацияса Оланподувлӧн 42 да 53 статьяяслӧн вежӧртасысь, а сідзжӧ веськыда эскӧдӧма "Атомнӧй энергияӧн вӧдитчӧм йылысь" 1995 во вӧльгым тӧлысь 21 лунся 170-ФЗ №-а  Федеральнӧй оланпаслӧн 15 статьяын, мый оланподув принципъяс серти урчитӧ радиацияысь лёкторсӧ тырвыйӧ вештӧм (1997 во ӧшым тӧлысь 1 лунся 18-П №-а, 2002 во лӧддза-номъя 19 лунся 11-П №-а, 2010 во ӧшым тӧлысь 20 лунся 21-П №-а шуӧмъяс, 2006 во вӧльгым тӧлысь 3 лунся 445-О №-а индӧм).
Татшӧм лёкторсӧ вештӧм серти канмуӧн ас вылас босьтӧм кӧсйысьӧмсӧ збыльмӧдӧм могысь, кутшӧмӧс оз вермыны вештыны гражданскӧй да мукӧд отрасльса оланпастэчасӧн урчитӧм пӧрадокын сылӧн ыджда да лёктор улӧ веськалӧмаяслӧн лыд вылӧ подуласьӧмӧн, "Чернобыльса АЭС вылын катастрофа понда радиация улӧ веськалӧм гражданаӧс социальнӧя дорйӧм йылысь" 1991 во ода-кора тӧлысь 15 лунся 1244-1 №-а Россия Федерацияса Оланпасӧн (водзӧ – Россия Федерацияса Оланпас) урчитӧма радиация тӧдчӧм улӧ веськалӧм гражданалы сьӧма да мукӧд материальнӧй компенсация да кокньӧд система. 
Стӧча кӧ, тайӧ оланпаслӧн 39 статьяса медводдза юкӧн серти Чернобыльса катастрофа понда дзоньвидзалунлы лёкторйысь ііі группаса вермытӧмъяслы арталӧма быдвося компенсация мынтӧм, кутшӧмӧс сетан пӧрадоксӧ урчитӧ Россия Федерацияса Веськӧдлан котыр (Россия Федерация Оланпаслӧн 4 статья).
 Вайӧдӧм оланпас индӧдъяс збыльмӧдӧм могысь Россия Федерацияса Веськӧдлан котыр "Чернобыльса АЭС вылын катастрофа понда радиация улӧ веськалӧм гражданалы социальнӧя отсалӧм йылысь" 2004 во ӧшым тӧлысь 31 лунся 907 №-а шуӧмӧн вынсьӧдіс Гражданалы Чернобыльса катастрофа понда дзоньвидзалунлы вӧчӧм лёкторйысь компенсация, дзоньвидзалун бурмӧдӧм вылӧ компенсация, а сідзжӧ вердысьӧс воштӧмысь семьяяслы компенсацияяс сетан правилӧяс (водзӧ – Правилӧяс).
Компенсация босьтӧм могысь Правилӧяслӧн 2, 5, 8 пунктъяс серти компенсация босьтысь сетӧ оланін серти олысьясӧс социальнӧя доръян юкӧнын органӧ, кодӧс уполномочитӧма Россия Федерацияса субъектлӧн оланпастэчас серти Россия Федерацияса субъектлӧн канму власьт органӧн, заявление (пошта инпас либӧ тшӧт реквизитъяс индӧмӧн, кутшӧмӧс восьтіс кредитнӧй организацияын компенсация босьтысь), мый дорӧ пуктӧны социальнӧй отсӧг мераяс вылӧ инӧд сетысь эскӧданпаслысь эскӧдӧм копия, Чернобыльса АЭС вылын катастрофа понда вермытӧмлун индӧмсӧ эскӧдан справкалысь копия. Заявление сетанін серти компенсация быд босьтысь вылӧ лӧсьӧдӧны делӧ, кутшӧмӧс видзӧны урчитӧм пӧрадокын. Компенсациясӧ сетӧны заявление сетан тӧлысь бӧрын мунысь тӧлысьсянь заводитӧмӧн федеральнӧй пошта связь либӧ кредитнӧй организацияяс пыр.
Татшӧм ногӧн, Чернобыльса катастрофа понда ііі группаса вермытӧмъяслысь дзоньвидзалунлы лёкторйысь быдвося компенсация босьтӧм вылӧ инӧдсӧ гарантируйтӧма "Чернобыльса АЭС вылын катастрофа понда радиация улӧ веськалӧм гражданаӧс социальнӧя дорйӧм йылысь" Россия Федерация Оланпасӧн да та дырйи Россия Федерацияса Веськӧдлан котырлӧн 2004 во ӧшым тӧлысь 31 лунся 907 №-а шуӧмӧн вынсьӧдӧм Правилӧяслӧн положениеясӧн оз артавсьы, мый Чернобыльса катастрофа понда вермытӧмъяслы, кодъяс босьтӧны нин дзоньвидзалунлы лёкторйысь быдвося компенсация, колӧ сійӧс босьтӧм могысь быд во шыӧдчыны лӧсялана заявлениеӧн олысьясӧс социальнӧя доръян органъясӧ.
Та кадӧ, Россия Федерацияса субъектъяслы сетісны уджмогъяс сӧмын урчитны дзоньвидзалунлы лёкторйысь быдвося компенсация сійӧс босьтысьяслы мынтан пӧрадок (Правилӧяслӧн 6 пункт).
Вылынджык вайӧдӧм Россия Федерацияса Оланпаслӧн корӧмъяс да Правилӧяс збыльмӧдӧм могысь Коми Республикаса социальнӧя сӧвмӧдан Агенство 2012 во ода-кора тӧлысь 16 лунся 900 №-а тшӧктӧдӧн вынсьӧдӧма Гражданалы, кодъяс веськалісны радиация улӧ Чернобыльса АЭС вылын катастрофа да Семипалатинск полигонын ядернӧй испытание понда, быдтӧлысся, быдвося, ӧтчыдысь сьӧм компенсацияяс урчитӧм да мынтӧм серти канму могмӧс сетан административнӧй уджаланарт.
Административнӧй уджаланартлысь положениеяссӧ инӧд боксянь туялӧм петкӧдлӧ, мый тайӧ инӧда акт урчитӧ сӧмын олысьясӧс социальнӧя доръян юкӧнын канму могмӧсъяс сетан шӧринъяслысь Чернобыльса катастрофа да Семипалатинск полигонын ядернӧй испытаниеяс вӧсна радиация улӧ веськалӧм гражданалы компенсацияяс мынтӧм серти административнӧй процедураяслысь да административнӧй вӧчӧмъяслысь пӧрадоксӧ, дорвывлунсӧ да кадколастъяссӧ.
Сідз, Административнӧй уджаланартлӧн 10 пунктса 6 пунктулӧн арталӧма, мый Чернобыльса катастрофа понда дзоньвидзалунлы лёкторйысь ііі группаса вермытӧмъяслы быдвося компенсация босьтӧм могысь оланін серти канму могмӧсъяс сетан шӧринӧ либӧ УМШ-ӧ сетӧны тайӧ Административнӧй уджаланартлӧн 4 №-а содтӧдын индӧм вӧзъяна форма серти заявление, социальнӧй отсӧг мераяс вылӧ инӧд сетысь эскӧданпаслӧн эскӧдӧм копия.
Чернобыльса катастрофа понда дзоньвидзалунлы вӧчӧм лёкторйысь гражданалы быдвося компенсацияяс сетан пӧрадок серти, мый индӧма Правилӧясын, Административнӧй уджаланартӧн урчитӧма канму могмӧсъяс сетан шӧринъясӧн заявлениеяс да дзоньвидзалунлы лёкторйысь компенсация мынтӧм йылысь помшуӧмъяс примитігӧн вӧчӧмъяслӧн кадколаст да дорвывлун, шыӧдчысьяслысь личнӧй делӧяс лӧсьӧдӧм, компенсацияяс мынтӧмсӧ котыртӧм (Административнӧй уджаланартлӧн 4, 5, 8, 10, 11, 12, 28, 29, 47, 49, 57, 64, 74, 78, 79, 84, 85, 86 пунктъяс).
Канму могмӧсъяс сетан шӧринъяс мынтӧны быдтӧлысся, быдвося, ӧтчыдысь сьӧм компенсацияяс заявлениесӧ став колана документъясӧн сетан тӧлысь бӧрын мунысь тӧлыссянь федеральнӧй пошта связь организацияяс либӧ кредитнӧй организацияяс пыр (Административнӧй уджаланартлӧн 8 пункт).
Чернобыльса катастрофа понда вермытӧмъяслы сьӧма компенсацияяс, торйӧн кӧ, дзоньвидзалунлы вӧчӧм лёкторйысь быдтӧлысся сьӧма компенсация, сёян-юан ньӧбӧм вылӧ быдтӧлысся компенсация, дзоньвидзалунлы вӧчӧм лёкторйысь быдвося компенсация кутӧны ӧтувъя инӧда аслыспӧлӧслун, найӧс веськӧдӧма радиация понда олӧмлы да дзоньвидзалунлы вӧчӧм лёкторйысь вештысьӧм да социальнӧй отсӧг мераяс сетӧм вылӧ. Россия Федерацияса Веськӧдлан котырӧн урчитӧм индӧм сьӧма компенсацияяс сетан ӧтувъя правилӧяс вежӧртас серти сідз жӧ ӧткодьӧсь да торъялӧны сӧмын шыӧдчысьясӧн содтан документ чукӧрӧн, мынтан тшӧкыдлунӧн да ыдждаӧн.
Административнӧй уджаланартлӧн 10 пунктса 6 пунктувлӧн компенсация мынтӧм серти заявление форма йылысь положениеяс медводз лоӧны вӧзъянаӧн да оз тшӧктыны быд во шыӧдчыны оланін серти канму могмӧсъяс сетан шӧринъясӧ либӧ УМШ-ӧ Чернобыльса АЭС вылын катастрофа понда кад урчиттӧг индӧм вермытӧмлун группаса йӧзлы дзоньвидзалунлы лёкторйысь быдвося компенсация мынтӧм йылысь заявлениеӧн.
Та вӧсна Чернобыльса АЭС вылын катастрофа понда кад урчиттӧг индӧм вермытӧмлун группаса йӧзлы, кодъяс босьтӧны нин дзоньвидзалунлы лёкторйысь быдвося компенсация, сьӧма компенсация мынтӧм йылысь помшуӧмъяс примитігӧн инӧд збыльмӧдан практикаын лэдзан уна пӧлӧс видзӧдлас, стӧчджыка кӧ, дзоньвидзалунлы лёкторйысь быдвося компенсация мынтӧм йылысь заявлениесӧ быд во корӧм сэк, кор сёян-юан ньӧбӧм вылӧ быдтӧлысся компенсацияяс, дзоньвидзалунлы лёкторсӧ вештан быдтӧлысся компенсацияяс мынтӧм вылӧ татшӧм заявлениеяс оз ковны, оз подулась оланпас вылӧ.
Висьталӧмтор тӧд вылын кутӧмӧн колӧ шуны, мый Е.Б. Куприяновалӧн вензяна Административнӧй уджаланартлӧн 10 пунктса 6 пунктувлӧн положениеяссӧ оз позь донъявны, кыдзи социальнӧя могмӧдӧм вылӧ да экология боксянь инӧд торкалӧм вӧсна дзоньвидзалунлы вӧчӧм лёктор вештӧм вылӧ сылысь оланподув инӧдъяс торкалӧм, да оз лоны паныдӧсь Коми Республикаса Оланподувлы, сылӧн 40, 43, 65 да 66 статьяяслы.
Мукӧд органӧн индӧм инӧда нормаясӧн колана ногӧн вӧдитчӧмсӧ видлалӧмыс корӧ туявны делӧлысь збыльвывса лоӧмторъяссӧ, пырӧ ӧтувъя юрисдикцияяса ёрдъяслӧн уджмогъясӧ да Коми Республикаса Оланподув Ёрдлӧн компетенцияӧ, кыдзи тайӧс пасйӧма Коми Республикаса Оланподувлӧн 96 статьяын да "Коми Республикаса Оланподув Ёрд йылысь" Коми Республикаса Оланпаслӧн 3 статьяын, оз пыр. 
Висьталӧмтор вылӧ подуласьӧмӧн, Коми Республикаса Оланподувлӧн 96 статьялӧн коймӧд юкӧнӧ, "Коми Республикаса Оланподув Ёрд йылысь" Коми Республикаса Оланпаслӧн 66 статьяса медводдза юкӧнӧ, 68 статьяса медводдза, мӧд, коймӧд да нёльӧд юкӧнъясӧн, 69, 91, 93 да 94 статьяясӧ кутчысьӧмӧн Коми Республикаса Оланподув Ёрд
ш у и с:
1. Лыддьыны Коми Республикаса социальнӧя сӧвмӧдӧм серти агентстволӧн 2012 во ода-кора тӧлысь 16 лунся 900 №-а тшӧктӧдӧн вынсьӧдӧм Гражданалы, кодъяс веськалісны радиация улӧ Чернобыльса АЭС вылын катастрофа да Семипалатинск полигонын ядернӧй испытание понда, быдтӧлысся, быдвося, ӧтчыдысь сьӧм компенсацияяс урчитӧм да мынтӧм серти канму могмӧс сетан административнӧй уджаланартлӧн 10 пунктса 6 пунктувлысь положениеяссӧ Коми Республикаса Оланподувлы лӧсяланаясӧн, сы вӧсна мый аслас оланподула-инӧда вежӧртас серти вынсьӧдӧм инӧд ладмӧдан системаын тайӧ положениеяс оз урчитны да оз тшӧктыны быд во шыӧдчыны оланін серти канму могмӧсъяс сетан шӧринъясӧ либӧ УМШ-ӧ дзоньвидзалунлы лёкторйысь быдвося компенсация мынтӧм йылысь заявлениеӧн Чернобыльса АЭС вылын катастрофа понда кад урчиттӧг индӧм вермытӧмлун группаса йӧзлы, кодъяс босьтӧны нин дзоньвидзалунлы лёкторйысь быдвося компенсация.
Индӧм положениеяслӧн оланподула-инӧда вежӧртас, кутшӧмӧс восьтӧма тайӧ Шуӧмын, лоӧ ставныслы бытьӧн вӧчанаӧн да оз лэдз мукӧд гӧгӧрвоӧдӧмсӧ инӧд збыльмӧдан практикаын.
2. "Коми Республикаса Оланподув Ёрд йылысь" Коми Республикаса Оланпаслӧн 73 статья серти тайӧ Шуӧмыс лоӧ медбӧръяӧн, оз обжалуйтсьы, дзик пыр вынсялӧ сійӧс йӧзӧдӧм бӧрын, уджалӧ веськыда да оз кор мукӧд органсянь да чина йӧзсянь эскӧдӧм.
3. "Коми Республикаса Оланподув Ёрд йылысь" Коми Республикаса Оланпаслӧн 72 статья серти тайӧ Шуӧмсӧ дзик пыр колӧ публикуйтны "Коми Республикаса канму власьт органъяслӧн индӧд-тшӧктӧмъясын" да меститны "Ӧтуввез" юӧртан да коммуникационнӧй везйын Коми Республикалӧн официальнӧй сайтын (Коми Республикалӧн официальнӧй ӧтуввез-порталын). 

